A MIÑA ANDADURA COS AMIGOS DO PATRIMONIO DE CASTRO VERDE

Hai uns nove anos que retornei  a miña aldea natal para ocuparme dos meus maiores. Tiven a sorte de poder continuar a miña vida laboral no concello onde nacín. Viña acostumada a facer sendeirismo  e votaba en falta algunha actividade así, polo que tratei de enterarme de qué grupos había por esta zona que saísen a camiñar. Non sei cómo me falaron de que en Castro Verde, había unha asociación deste tipo. Contactei con eles e xa me fixen socia de contado. Parecíame que estando tan perto e coñecéndonos a maior parte deles, sería unha boa oportunidade de relacionarme. 

Como o seu nome indica, este grupo de xente, ocúpase de cousas interesantes como son a recuperación do patrimonio, dar a coñecer o seu concello, percorrer os seus sendeiros, apreciar as súas árbores, os seus montes, denunciar todo aquelo que vaia en contra da desaparición das moitas reliquias históricas que nel se encontran, de descubrir lugares ocultos, en situación de abandono, limpar os sendeiros, relacionarse con outros Castro Verdes de Portugal e de España, establecer contactos con  outros grupos semellantes dos concellos próximos cos que se comparten saídas, dar a coñecer acontecimentos de tipo cultural que están aí para todos, organizar feiras, mostras, celebracións que destacan polo seu carácter local e comarcal.
Trátase dun grupo moi heteroxéneo no que hai artistas, escritores, historiadores, docentes, cregos, músicos…. case todos eles viciños de Castro Verde, ainda que algunos non moren actualmente nesta viciñanza pero que seguen vinculados por moitas razóns e contribúen todos eles co seu facer, coa súa investigación e co seu aprecio polo común e propio que vale a pena conservar e dar a coñecer.

Dende o primeiro día, sentínme ben recibida. Non me resultaron nada alleos, senón, pola contra, moi familiares, coñecidos de coñecidos, amigos de amigos, sabedores de historias que eu tamén coñezo e, sobre todo, galego falantes.

Con eles percorrín moitas aldeas de Castro Verde, apreciando a riqueza paisaxística que este concello encerra. Ríos e muiños que non coñecía, igrexas, cemiterios, covas, antigas minas, casas solariegas…..e o Camiño Primitivo, que aínda que o tiña aquí ao lado, no meu concello, non souben da súa existencia ata que o descubrín con eles, facendo tramos por lugares insólitos e con historias que se ían contando ao paso, como as de Degolada e outras moitas. 
Son nove anos de percorrido, non tan constante como quixera, pero suficiente para sentirme ancorada nesta terra na que nacín, e da que faltei un tempo longo e na que optei por ficar de novo para disfroitar da vida rural e dos moitas ventaxas que ofrece a inmersión na plena naturaza. 

Sentiría ben que este grupo desaparecera algún día por falta de medios ou por falta de persoas que leven a súa organización, traballo que esixe dedicación, tempo e moita forza de vontade. Non é doado atopar líderes, persoas dispostas a encargarse de algo desta importancia  e transcendencia. Chegado ese caso, votaríamos moito de menos este tipo de actividades nas que participamos xente de todas as idades e que nos serve de esparcimento ao mesmo tempo que nos activa a mente e nos cultiva o espírito. BEA
Soutomerille de lenda

escasas reliquias deixas

emblemáticas dabondo

de nobreza e fidalguía.

Unha igrexa peligrina

unha pousada derruída
un cemiterio escondido
e tí, castiñeiro altivo
O teu souto deuche nome
a terra substancia viva
esculpido na parede
formas parte dunha linde
dun camiño primitivo
que vai por Soutomerille.

